
 

 

 

22. januar 2016 

Inatsisartut suleriaasianni § 37 naapertorlugu matumuuna imaattunik apeqquteqaatinik Naalakkersuisunut 

saqqummiussivunga: 

 

Apeqqutit: 

1. Qilalukkanik qernertanik 15. januar 2016 aallarnerfigalugu pisassiissutit Tasiilami 16-niinnarnik 

amerlassusilerneqarnerat ilumut taamatut aalajangiunneqarpat? 

2. Kisitsisoqarnikuunngilaq, 2015-lli ingerlanerani apeqquteqaatinni akissutit ilaatigut imak 

akineqarnikuupput, ukiut tallimat ingerlaneranni kisitsinissaq aatsaat pisinnaasoq. 

Taamaassimassappat sooq pisassat suli ilanngartorneqaqqissappat? 

3. Piniartut qanimut tusarniaavigineqarpat?  

- Taamaassimassappat qanoq akissutit imaqarpat? 

- Taamaassimanngippallu suna tunngaviua? 

4. Inuussutissarsiutit tunumi qanoruna pilersaaruteqarfigigassigit atugassarititaasut 

oqilisaaviginiarnagit muminganilli ajornerulersinnniarlugit kisiat ingerlanniarneqartut? 

 

Tunngavilersuut: 

Tasiilami nunaqarfiinilu qilaluartassat ikilisinneqaqqinnerat pillugit pilersaarutaasut ilumut taamak aalaja-

ngiunneqarsimassappata assorsuaq tupaallannarpoq, pisassat ikereertigisut suli ikilisinniarneqaqqissap-

pata. Tunumi ullumikkut tunitsiveqanngilaq, allanillu immikkut inuussutissarsiutinik periarfissaasinnaasunik 

qinigassaqanngilaq. Tunitsiviusimasorlu Kuummiuniittoq piginnittuminit sumiginnarneqavissimanermigut 

innuttaasut suliffissaarunnermik eqqugaanerat annertuumik kallueqataavoq.  

Qilalukkanik piniarniarneq piniartumut akikitsuinnaanngilaq. Orsussarmi akisoreeqaaq, taassumalu saniati-

gut angallavik ungasissoq ornissagaanni sillimaniarneq nerisassatigut, orsussatigullu pisariaqartarpoq. 

Pisassallu ikittarnerisa pissutaanik ilaatigut nunguussaanermik pisoqartarpoq. Piniartumut artorsareertu-

mut tamanna peqqinnanngilluinnartuuvoq.  

Kulturitsinni ilaavoq piniartuuneq. Periutsit ileqqullu tammatsaaliorneqassappata pingitsoorani kinguaas-

sanut tulliuttunut ingerlaqqittariaqarpoq. Piniagassat taamak killilersorneqartuartillugit kulturikkut 

eriagisassanik pingaartitsinerput aamma tammaraluttuinnartussaavoq.  

 

Kissaatigaara apeqqutima ullut suliffiusut iluanni akineqarnissaat.  


